
Scéalaí: Titeann an dráma seo amach i Scoil an Chlochair, atá ar tí bheith druidim. Tá na mná rialta go fóill i mbun na scoile ach is mór a d’athraigh na daltaí ó bunaíodh an scoil caoga bliain ó shin. 

(Bean rialta i mbun ranga. Tá na páistí ag caint agus ag tabhairt neamhaird uirthi)
Bean rialta 1 (an tSiúr Íde): Anois, a pháistí. Amharcaigí anseo. Tá sé in am dúinn an obair a thosú. (osna mhór ón rang)
Dalta 1: Cad é an úsáid atá leis an obair seo, cibé, a Mháistreás? 

Dalta 2: Sin é, cé a úsáideann an t-ailgéabar na laethanta seo? 

Bean rialta (Íde): Bhuel, tá an t-ailgéabar ann le cúpla míle bliain anuas agus bhí sé maith go leor do na daoine sin uilig, agus mar sin, beidh sé maith go leor dúinne é a fhoghlaim fosta. 

Dalta 3: Ach a Mháistreás, tá an saol seo iomlán difriúil anois. Tá áireamháin againn, ríomhairí agus an t-idirlíon leis na freagraí a aimsiú dúinn. Ní dóigh liom go dtig le Simon Cowell ailgéabar a dhéanamh!  

Daltaí eile ag aontú leis: Tá sé sin ceart.

(Buaileann cloigín, agus imíonn na daltaí den ardán. Tagann bean rialta eile isteach agus fuadar fúithi)
Bean rialta 2 (Fidelma): A Íde, seo an áit a bhfuil tú. Ar chuala tú? (Tugann an bheirt daltaí deireanacha cluas le héisteacht agus téann siad i bhfolach taobh thiar de na cuirtíní.) Tá an t-easpag anseo arís leis na fir chéanna. Ní dóigh liom gur dea-scéal é don scoil. 

Íde: Cá bhfuil siad, A Fhidelma? An bhfuil siad ag caint leis an Mháthair Bríd?

Fidelma: Bhí siad, ach chonaic mé iad ag siúl sa treo seo ag glacadh nótaí. Éist! Cluinim guthanna ag teacht anois.

Íde: Gabh i bhfolach go gasta go gcluinfidh muid an méid atá siad a rá. (Téann siad i bhfolach taobh thiar de thábla. Siúlann an Mháthair Bríd, an t-easpag agus beirt fhear isteach) 
Fear 1: Amharc, seo an fhadhb chéanna arís – uisce ag teacht tríd an díon. Ní mhairfidh an seanfhoirgneamh seo mórán blianta eile. 

An Mháthair Bríd: Ach, a Thiarna Easpaig, ní hionann sin is a rá go gcaithfidh tú an scoil a dhruidim. Thiocfadh linn athchóiriú a dhéanamh ar an fhoirgneamh. 

An tEaspag: Tá mé buartha, a Mháthair Bríd ach bheadh sé níos fusa busanna a chur ar fáil leis na daltaí a thabhairt chuig scoileanna eile sa chathair. 

Fear 2: Agus gheofá praghas measartha maith ar an suíomh seo dá ndíolfá é le siopaí a thógáil. (Caitheann an tEaspag drochshúil air agus déanann casachtach)
Easpag: Bhuel, tá go leor feicthe againn inniu. Go raibh maith agat, a Mháthair Bríd. Tá mé cinnte go dtig leis na fir seo tuairisc a scríobh anois. Gheobhaidh tú cóip di i gceann míosa. (Imíonn na fir agus siúlann an Mháthair Bríd an treo eile. Buaileann sí le sagart ar an bhealach amach)
Sagart: An fíor é, a Mháthair Bríd? An bhfuil an scoil agus an clochar le druidim? 

Máthair Bríd: Sílim é, a athair. Bogfaidh siad muidne go clochar eile agus cuirfidh siad busanna ar fáil leis na daltaí a thabhairt chuig scoileanna eile. 

Sagart: Ach, b’fhéidir, má chuirimid cás os comhair an Easpaig, go n-athródh sé a intinn?

Máthair Bríd: Ní dóigh liom é. Chaith mé an mhaidin ar fad ag caint leis faoin mhaitheas a dhéanann an scoil anseo don cheantar, ach, níl suim ar bith ag na fir sin ón chomhairle san argóint sin. 

Sagart: Is mór an trua é sin. (Siúlann siad amach. Tagann Íde agus Fidelma amach as an áit ina riabh siad i bhfolach)
Fidelma: Tá sé sábháilte. Tá siad ar shiúl. Dúirt mé leat nach dea-scéal é.

Íde: Tá seo millteanach. Beidh na daltaí uilig scartha óna  gcairde má chuirtear chuig scoileanna eile iad agus titfidh an croí as an cheantar seo. 

Fidelma: Ach cad é a thig linn a dhéanamh faoi?

Íde: Tá sé in am dúinn glaoch a chur ar Mary Clarence. 

Fidelma: Ó smaoineamh maith. Beidh sise ábalta cuidiú linn, tá mé cinnte de. (Imíonn siadsan den ardán. Tagann an bheirt daltaí amach agus tagann cúpla dalta eile ar ais ar a lorg.)
Dalta 1: Cá raibh sibh? D’amharc muid thart gach áit. 

Dalta2: Éist. Tá siad ag dul a dhruidim na scoile agus muid a scaradh ónár gcairde.  

Dalta 3: Tá sé seo uafásach – níor mhaith liom an scoil seo a fhágáil. 

Dalta 4: Cad é mar a fuair sibh seo amach? 

Dalta 2: Chuala muid an Mháthair Bríd, an sagart agus an tEaspag ag caint faoi. 

Dalta 4: Agus nach raibh siad ag dul a insint dúinn?

Dalta 3: De réir cosúlachta, níl an sagart ná na mná rialta sásta faoin phlean seo agus tá siad ag iarraidh iad a stopadh.

Dalta 2: Tá siad ag dul a thabhairt isteach duine darb ainm Mary Clarence.

Dalta 1: Agus cé hí féin? 

Dalta 2 & 3: Níl a fhios againn. (Imíonn siad uilig den ardán)
Scéalaí: Tagann cuairteoir speisialta chun na scoile cúpla lá ina dhiaidh sin. (Imíonn scéalaí agus tagann na daltaí ar ais leis na Siúracha Íde & Fidelma.)
Fidelma: Anois, suígí síos. Tá sé in am dúinn obair a dhéanamh.

Dalta 4: Chan an t-ailgéabar arís? (Ligeann na daltaí eile osna)
Íde: Inniu, déanfaimid rud éigin difriúil. Tháinig cara mór anseo le cuidiú linn – an tSiúr Mary Clarence. (Daltaí ag cogarnach lena cheile “Mary Clarence?” Siúlann Mary Clarence isteach leathghléasta mar bhean rialta, ach le stocaí ildaite agus gruaig mhór) 
Mary Clarence: Dia daoibh, a chairde. Is mise an tSiúr Mary Clarence ach thig libh MC a thabhairt orm. Anois, chuala mé go raibh cuidiú de dhíth oraibh le cór a chur ar bun. 

Daltaí: Cór??

Íde: Bhuel, bíonn sibh i gcónaí ag caint ar na rudaí atá úsáideach sa lá atá inniu ann agus an dóigh nach bhfuil an t-ailgéabar de dhíth ar Simon Cowell! Mar sin de, táimid ag dul a thabhairt seans daoibh rud éigin níos úsáidí a dhéanamh – ceol.

Fidelma: Tá a fhios againn gur mhaith le roinnt mhaith agaibh bheith clúiteach agus go bhfuil bua an cheoil agaibh, agus, mar sin, chuir muid sibh isteach ar chomórtas faoi choinne Cóir Scoile, a bheidh ann i gceann cúpla seachtaine. 

Dalta 5: Ach, ní thugann sin mórán ama dúinn. Níor mhaith linn amadáin a dhéanamh dínn féin ar an ardán. 

Dalta 6: Cá bhfaighidh muid an t-am le cleachtadh a dhéanamh?

MC: Ó, nár luaigh muid? Ní bheidh obair bhaile ar bith agaibh má dhéanann sibh an cór agus beidh ceamaraí teilifíse ann leis an chomórtas a chraoladh, mar sin -  beidh sibh clúiteach!  

Daltaí uilig: Ar fheabhas! Déanfaidh mise é. Cinnte. (Imíonn Íde agus Fidelma)
Dalta 7: Gabh mo leithscéal, a Mháistreás. (Tugtar neamhaird air.) Em, a MC? (déanann na daltaí eile gáire)

MC: A chara, an dtig liom cuidiú leat? 

Dalta 7: An bhfuil sé fíor go bhfuil an scoil seo le druidim?

MC: Bhuel, níl,  má thig linn stop a chur leis. 

Dalta 8: Tusa agus na mná rialta eile?

MC: Ní hea. Mise agus sibhse uilig sa chór.

Dalta 8: Muidne?

MC: Cinnte, cé eile a bheadh ábalta spiorad agus fiúntas na scoile a léiriú ná na daltaí? 

Dalta 6: Mmm, gabh mo leithscéal, a MC, ach bíonn cóir iontach leadránach in amanna. Níl sé maith de m’íomha féin má bhíonn orm gléasadh mar shagart agus bheith ag canadh ceoil, tá ceol clasaiceach leadránach. 

Dalta 5 : Éist leatsa! Níl tú chomh “cúláilte” sin ! 

MC: An bhfuil an chuma orm go ndéanaimse an gnáthrud in am ar bith? 

Daltaí: Níl.

MC: Creid uaimse é. Beidh craic agaibh sa chór seo. Anois, beidh an chéad chleachtadh ann i ndiaidh am scoile inniu. (Imíonn gach duine den ardán)  

Scéalaí: Déanann na daltaí agus na mná rialta uilig dianchleachtadh go dtí go dtagann lá an chomórtais sa deireadh. 

(Siúlann sagart agus an Mháthair Bríd ar an ardán)
Sagart: Is rud iontach é an cór nua seo do spiorad na scoile, a Mháthair Bríd. Tá na daltaí agus a dtuismitheoirí uilig iontach tógtha faoi. Agus caithfidh mé a rá gur duine iontach … difriúil í an tSiúr Mary Clarence, ach iontach spreagúil ar a dóigh féin fosta. Cén clochar as ar tháinig sí? 

Máthair Bríd: Mmmm. Spreag sí na daltaí go cinnte agus tá a dóigh féin aici. Tháinig sí ar iasacht ó Chlochar na ... mBan Rialta Caillte i Las Vegas. Ó, amharc, seo chugainn an tEaspag. Ba cheart duit dul agus labhairt leis. (Brúnn sí den ardán é)
Tagann MC isteach
MC: Hé, a Bhríd. Ar chuala tú an cór deireanach sin? Bhá-ú, bhí siad maith. Tá caighdeán an-ard anseo inniu. 

Máthair Bríd: Mary Clarence, Caithfidh tú baint inniu. Tá an tEaspag anseo agus dá mbainfeadh an scoil seo – ní thiocfadh leis muid a dhruidim. 

MC: Bhó, gan brú ar bith, mar sin! Bhuel, tchífidh muid cad é a thig linn a dhéanamh. Ach, cad é fá tusa cúpla paidir a rá lenár gcara mór thuas. 

Máthair Bríd: Ó, go cinnte. Anois, ádh mór. Tá gach rud trasnaithe agam. (Leiríonn sí méara, lámha, srl trasnaithe agus í ag imeacht ón ardán. Imíonn MC an dóigh eile) 
Moltóir: Anois, beidh an cór deireanach againn ó Scoil an Chlochair.
(Tagann na daltaí isteach agus déanann siad ceol agus damhsa)  
Moltóirí: Bhí an caighdeán an-ard inniu ach tá an bua ag dul do … Scoil an Chlochair! Ar fheabhas ar fad! Bhain muid an-sult as! Maith sibh. (Bronnann siad an corn orthu. Tagann an tEaspag agus an sagart ar an ardán fosta). 
Dalta: Anois, a Thiarna Easpaig, an bhfuil tú go fóill ag dul a dhruidim na scoile? 

Sagart: Cad é mar a fuair sibhse amach faoi sin?

Daltaí: (ag amharc go ciontach ar a cheile). Dúirt éan beag linn. Is maith linn an scoil. Níor mhaith linn dul áit ar bith eile. 

Easpag: Cinnte, is maith libh í. Scoil iontach mar Scoil an Chlochair, dár ndóigh, ní dhruidfidh mé í. 

Máthair Bríd: Agus  cad é faoin suíomh agus na siopaí nua? 

Easpag: (Déanann sé casachtach) Cad é faoin bhean rialta nua iontach seo, an tSiúr Mary Clarence? Ní raibh seans agam bualadh léi go fóill. 

MC: Hé a Easpaig, Is mise MC. Ba bhreá leis na daltaí dá gceolfá amhrán linn. Tá ceann speisialta againn réidh duit. Gach duine 1,2,3. (Tosaíonn gach duine ar an ardán ar “Muid lena chéile” in dhá ghrúpa dóibh). 
Aingeal Nic an tSábhaisigh, Bunscoil Mhuire agus Phádraig


